PROPOSTA DE PROGRAMA DE TRABALLO DA COMISIÓN DELEGADA PARA O DEBATE DO DOCUMENTO DE APROBACIÓN INICIAL DO NOVO PLAN XERAL DE ORDENACIÓN MUNICIPAL (PXOM).

1º) O dia 6 de Maio do 2003 o Equipo Redactor do PXOM fixo entrega no Rexistro da Xerencia Municipal de Urbanismo un exemplar do Documento para aprobación inicial correspontente á 5ª fase de elaboración da Revisión do PXOM de Vigo, coa indicación de que se indicase o número de exemplares   precisos   -tanto en soporte papel como en soporte dixital-, para iniciar a andaina conducente á dita aprobación inicial.

2º) Con data 25 de Xuño do 2003, o Excmo. Sr. Alcalde remitíu escrito a Consultora Galega S.L., indicando o número de exemplares do documento (cinco)  que era necesario entregar.  E por parte do Sr. Concelleiro de Urbanismo emitironse as directrices para a súa confección.

3º) Con data 14 de Xullo do 2003, o equipo redactor fixo entrega  no Rexistro da Xerencia de escrito ao que se adxuntaban  seis exemplares ,tanto en soporte papel como en soporte dixital, un máis dos solicitados, en razón de que os devanditos exemplares do documento entregados nesta data xa levaban incorporada unha primeira subsanación de deficiencias (erros, omisións, desfases entre escalas dos planos, etc.), e poder así substituir o entregado o 6 de maio.

4º) Con data 17 de xullo do 2003 fíxose entrega aos grupos municipais dun exemplar completo do  documento (nos dous soportes). Con data  30 de Xullo de 2003 celebrouse unha reunión do Consello Sectorial de Urbanismo para presentación do dito documento. Sendo solicitada  a emisión de copias para os membros do dito Consello, en días sucesivos fíxronse copias somente en soporte dixital para ese cometido.

5º) No tempo transcorrido dende esta data producironse reunións entre o Equipo Redactor do Plan e os grupos políticos municipais que o solicitaron, asi como tamén cos técnicos e xurídicos da Xerencia, en orde a explicar o contido do Plan  e debatir as súas determinacións.

6º) En data 17 de novembro do 2003, a Comisión Delegada para o Debate do PXOM  reuniuse para debatir unha proposta elaborada por distintas institucións e asociacións da cidade en demanda de que se incrementen as áreas de solo urbano non consolidado e, no seu caso, de solo urbanizable delimitado, que dispuxesen de ordenación detallada xa no documento do PXOM, de conformidade co regulado a este respeito na lexislación urbanística vixente; acordándose que, polo Equipo Redactor do PXOM se elaborase unha Proposta de Ámbitos e Sectores nos que se poidese dispoñer  desas ordenacións detalladas no Plan, con indicación dos custos e maiores prazos que fose conlevar tal labor.

7º) Tendo  transcorrido tempo abondo para o estudio do Documento do Plan para aprobación inicial e téndose  presentado xa por parte do Equipo Redactor do PXOM, con data 25 de novembro do 2003, a proposta solicitada en relación coa elaboración de ordenacións detalladas,  a petición da Alcaldía o dia 15 de decembro do 2003, solicitouse da Dirección do Plan a elaboración dunha Proposta de Programa de Traballo da Comisión Delegada para o Debate do documento de aprobación inicial do novo PXOM, con indicación de Metodoloxía, Calendario e  Contidos para que, nos prazos máis breves posibles, se poidan producir os acordos necesarios para acadar un Documento do Plan  e poder así remitilo á CPTOPV para a emisión do preceptivo Informe previo á aprobación inicial, por parte do Excmo. Sr. Conselleiro.  

A tal efecto,  se propón:


1.- Ordenar o debate do documento a través dos oito grandes grupos temáticos, que permitan a discusión ordenada das determinacións do PXOM. Estes oito grupos temáticos son:

1º) INFRAESTRUCTURAS BÁSICAS DE COMUNICACIÓN.

2º) O SISTEMA XERAL DE ESPACIOS LIBRES E ZONAS VERDES

3º) O SISTEMA XERAL DE DOTACIÓNS EQUIPAMENTAIS

· SERVICIOS ADMINISTRATIVOS

· SERVICIOS SANITARIOS

· SERVICIOS EDUCATIVOS

· DEPORTE E LECER

· ETC.

4º) OS SOLOS DE SOPORTE DE ACTIVIDADES PRODUCTIVAS (INDUSTRIAIS, COMERCIAIS E DE SERVICIOS)

5º) OS CRITERIOS PARA A CLASIFICACIÓN DO SOLO

· RÚSTICO

· URBANIZABLE

· DE NÚCLEO RURAL

· URBANO

6º) O SOLO URBANO

· OPERACIÓNS EN SOLOS VALEIROS NO INTERIOR

· OPERACIÓNS DE ANOVACIÓN

· A CONFORMACIÓN DOS DISTRITOS

· O SISTEMA DE ORDENANZAS

7º) A XESTIÓN URBANÍSTICA

· CRITERIOS DE EQUIDISTRIBUCIÓN EN ÁMBITOS DE SOLO URBANO NON CONSOLIDADO E EN SECTORES DE SOLO URBANIZABLE.

· CRITERIOS DE ENTRE ÁMBITOS E USOS.

· AS FICHAS DE XESTIÓN DE ÁMBITOS E SECTORES

8º) ESTRATEXIA DE ACTUACIÓN E ESTUDIO ECONÓMICO.

· ANÁLISE DE RECURSOS PÚBLICOS E PRIVADOS

· PRAZOS DE EXECUCIÓN.

2.- De cada un destes grupos temáticos o equipo redactor vai elaborar (tendo en conta que os grupos municipais coñecen xa o documento), un desenvolvemento indicativo dos temas a debatir en cada  epígrafe, de xeito semellante ao desenvolvemento dos dous primeiros temas (Infraestructuras e Sistema Xeral de espacios libres), que se adxunta á presente documentación, remitíndose o resto dos desenvolvementos temáticos con antelación suficiente para que se teña completado o temario desenvolvido antes da primeira reunión da Comisión.

Para o tratamento do temario que se ven de relacionar considerouse oportuno convocar oito  reunións (unha por grupo), máis unha para Conclusións. E con carácter previo enténdese que se debe convocar unha sesión para adoptar o acordo que proceda  a respeito das ordenacións detalladas do Plan (tema do que se adxunta Proposta  que, a tais efectos, presentou  o Equipo Redactor do Plan),

En consecoencia co anterior, será preciso manter un número total de 10 sesións:

· Unha (1) previa para o tema das ordenacións detalladas

· Oito (8) sesións para cada un dos grupos temáticos

· Unha (1) sesión de conclusións.

3.- En razón da urxencia, enténdese que estas sesións deberían ter concluido antes de promediado o mes de febreiro do 2004. Por conseguinte proponse o seguinte Calendario para a súa celebración:

· Día 8 de Xaneiro  do 2004 (xoves):  Sesión Previa: Ordenacións Detalladas

· Dias 13(martes), 14 (mércores), 20 (martes) 27(martes) 28 (mércores), todos eles de Xaneiro do 2004, máis o 3 (martes), 10 (martes) e 11 (mércores),  todos eles de febreiro do 2004, para o debate de cada un dos oito grupos temáticos.

· Dia 17 de febreiro do 2004, para a formulación e aprobación das conclusións.

4.- Simultáneamente ao debate dos distintos temas debatiranse igoalmente as propostas de Convenios Urbanísticos propostos polo Equipo Redactor para a súa inclusión no PXOM (tanto os xa asinados polo Concello  e outras Administracións ou particulares como os directamente propostos polo equipo, por mor de acordos previos suscritos con propietarios de solo).

ANEXO:

DESENVOLVEMENTO DOS GRUPOS TEMÁTICOS A TRATAR NAS REUNIÓNS DA COMISION DELEGADA PARA O DEBATE DO PXOM DE VIGO

1) INFRAESTRUCTURAS BÁSICAS DE COMUNICACIÓN (Memoria Xustificativa, páxinas 106 a 142 , a.i e Estratexia de Actuación e Estudo Económico; especialmente os capítulos 4 -páx. 31 e ss.- 9 -páx. 103 e ss., así como plano da páxina 106)

1.0.
O marco territorial:

1.0.1. Eurorrexión e área metropolitana.

A cidade de Vigo é hoxendía o núcleo central dunha área metropolitana en proceso de formación acelerada, situada no centro físico da Eurorrexión Galicia-Norte de Portugal, en proceso de conformación e expansión.

1.0.2. Estructuración do seu territorio.

Calquera estructuración que se propoña para o T.M. de Vigo ten que ter en consideración as necesidades e oportunidades que derivan do posicionamento certamente privilexiado deste dentro do fenómeno metropolitano e da Eurorrexión.



1.0.3. Area metropolitana e transporte

A área metropolitana maniféstase no dinamismo demográfico e económico que orixina relacións crecentes entre os distintos concellos, ata se converter nunha “cunca de transporte”. Velaí que todo plan que inclúe a escala metropolitana debe ter como contidos esenciais o transporte, as comunicacións, as infraestructuras e os servicios; mais tamén as dotacións, os equipamentos, a vivenda, etc. En outra escala, moito maior, acontece o mesmo coa Eurorrexión Galicia-Norte de Portugal.



1.0.4. Carencias da rede  principal de infraestructuras da área de Vigo. 

A rede viaria ten carencias notorias: A rede de estradas é incompleta, a rede ferroviaria adoece de significativos problemas estructurais, a aeroportuaria precisa ampliación e modernización de instalacións; e a portuaria precisa de planeamento estratéxico e directrices para racionalizar a capacidade operativa (tanto no dominio portuario, como fora del –porto seco-) e reformular a súa relación coa cidade.

1.1. 
Estradas: O PXOM propón, a respeito das cuestións básicas:

1.1.1 Peche do cinto exterior: Peche do circuito primario (2º cinto, completar túnel Beiramar, completar Enlace A-9- Isaac Peral-Beiramar- e Túnel de Guixar).

1.1.2 Ronda de Vigo (Tronco principal –prioridade máxima para o tramo Matamá - Travesía de Vigo e prioridade media para o tramo de Matamá a Nigrán).

1.1.3 Completar 1º Cinto co enlace entre a Ronda e a Rúa Cantabria, conversión desta en vía esencial, enlace coa Avda. Aeroporto e con Martinez Garrido, máis conversión de Arquitecto Palacios en Vial urbano de capacidade, pero integrado na rede urbana, máis túnel entre este vial e Avda. Portanet.

1.1.4 Realización do enlace entre A Ronda de Vigo o Aeroporto e as novas áreas de desenvolvemento terciario (IFEVI, Centro comercial Rexional, etc.)

1.1.5 Completar o nóo de Puxeiros e reformar a A-52 entre Porriño e Vigo.

1.1.6 Reconversión da Avda. de Madrid entre o Seminario e a Praza de España.

1.1.7 Reacondicionamento integral do Vial de acceso á Universidade.

1.1.8 Enlace entre a estrada de Porriño a Gondomar e o Vial de acceso á Universidade.

1.1.9 Acceso directo dende a Universidade á Autoestrada de Baiona.

1.1.10 Variante da A-52: Bembrive-Porriño.

1.2. 
Ferrocarril:



1.2.1. Remodelación da Estación (Deixar prevista a Estación para facer viable a saída sur en túnel, aínda que o enlace co AVE -cara Portugal e Ourense- se faga inicialmente por baixo da Madroa. A saída sur teríase que facer por baixo de Vázquez Varela e continuación por baixo da Avda. de Madrid, agás que esa saída sur, nun futuro só soportase transporte metropolitano). Esta remodelación engloba non só a previsión dunha estación intermodal -ferrocarril e autobuses urbanos e interurbanos-e un centro comercial, senón tamén coa previsión de todos os enlaces necesarios para os transportes colectivos da Area Metropolitana de Vigo e desta co exterior; así como a remodelación urbana de todos os bordes degradados da área da estación: Canadelos, San Lorenzo, etc.).

1.2.2. Operacións de renovación urbana do treito da liña comprendido entre a Estación e o túnel da Madroa

1.2.3. Recuperación do treito de vía sen uso a partires da posta en servicio do AVE A Coruña – Vigo.

1.2.4. Operacións urbanas de desimpactación e eliminación de barreiras urbanas do ferrocarril de acceso ao Porto.

1.2.5. Definición do trazado da Saída Sur.(Conversacións co Mº de 

1.3. 
Porto:

1.3.1. Negociación integral entre Porto e Cidade para dar acaida resposta ás necesidades de ambos:

· Túnel de Beiramar entre Berbés e Bouzas

· Liberación de Beiramar de actividades industriais no treito entre Berbés e a Rúa Coruña

· Racionalización das actividades portuarias en Bouzas, Porto Pesqueiro e Guixar, liberando e/ou compatibilizando actividades portuarias en áreas que tamén acobillen o libre disfroite público para a cidadanía.

· Negociar montante e forma dos recheos de Bouzas e Guixar

· Etc, etc. 

1.3.2. Asunción  por parte da Administración Central das obras necesarias para comunicar acaidamente o porto:

· Túnel para  conseguir a comunicación directa entre Guixar e Torres de Padín (Autoestrada A-9)

· Reacondicionamento da Estación de Mercadorías (tanto para efectivizar a comunicación ferroviaria entre Porto e Porto Seco, como para axudar ao redeseño urbano do Areal –peza urbana senlleira do Centro de Vigo, por canto suporá a ampliación do Parque de Compostela-).

1.4.
Aeroporto:

1.4.1. Inclusión das determinacións do Plan Director Aeroportuario no PXOM.

1.4.2. Construcción dun novo acceso directo ao Aeroporto dende a cidade

1.4.3. Reacondicionamento e especialización dos accesos directos dende a Autoestrada á toda a zona de Peinador, Cotogrande e Liñeiriños.

1.4.4. Dotación ao Aeroporto de modernos sistemas de axuda á navegación aérea.

1.4.5. Previsión de solos para almacenaxe nas proximidades (Candeán, Puxeiros, etc).

2) O SISTEMA XERAL DE ESPACIOS LIBRES (Memoria Xustificativa, páxina 142 e ss. Estratexia de Actuación e Estudio Económico, nos mesmos capítulos)

2.1. O S.X.E.L. e Z.V é unha das eivas ou carencias máis importantes da cidade de Vigo e, polo mesmo, preocupación primordial do P.X.O.M. dende o primeiro momento da súa elaboración.

2.2. Falta dun sistema nidio de estructuración urbana. (Falando en termos da primeira cidade de Galicia e da que ocupa o 13º lugar dentre as españolas, Vigo, no que a grandes parques se refire, só conta cos mesmos que xa existían no intre de se producir o despegue industrial da 2ª metade do século XX: Castrelos, O Castro e o Monte da Guía. Doutra parte, a existencia doutros parques (algúns históricos, como o da Alameda; outros, ligados ao desenvolvemento urbano da segunda metade do XX, como Coia; outros de máis recente aparición, como o de A Bouza, o de A Riouxa ou o de Montero Rios ten un carácter mais puntual que plenamente estructurador da cidade).

2.3. Xa que logo, coa ordenación porposta, o PXOM pretende sistematizar este elemento sustantivo de toda planificación urbana, xenerando un sistema xeral de espacios libres e zonas verdes, dividido en tres subsistemas transversais; en diversos elementos previstos no sentido radial, así como os da coroa dos montes. Temos, así:

2.3.1. Subsistema litoral (que persegue unha efectiva reapertura da cidade ao mar, dende Teis ata Saiáns, configurado, especialmente a traveso de paseos marítimos que irán cosendo parques –os existentes e os previstos ex-novo polo PXOM- ao longo do percorrido litoral:

a) Arealonga, Riouxa, ETEA, A Guia, Guixar, en Teis;

b)  Areal, Estrela, Avda. de Montero Rios, Berbés, Paseo de Beiramar, na Área Central;

c) Alameda de Bouzas e paseo marítimo de Bouzas a Alcabre;

d) Grande parque de Samil, dende Fontes ata o Lagares;

e) Parque do Vao e conexión co parque forestal e deportivo de As Roteas.

f) Paseo Marítimo de Canido e Parques de Cabo Estai.

2.3.2. Subsistema de parques ligado ao primeiro anelo circular da trama urbana compacta (que ten como eixo o boulevard da Gran Vía e parques que ese corredor vai cosendo):

a) As futuras prazas da nova Estación Ferroviaria

b) A Praza de España, liberada de tráfego motorizado e a súa unión co Parque do Castro).

c) Os parques da marxe esquerda da Gran Vía (Mantelas, Praza de América, parque de A Seara, ligando co parque lineal de Coia, os futuros parques de Tomás Alonso e os xa en marcha de Navia)

d) O parque liñal da Avda. Europa (ligado aos parques de Finca Solita, e Pertegueiras)

2.3.3. O subsistema do Lagares, que percorre a totalidade das dúas ribeiras dende, prácticamente, o nacemento, ata a desembocadura:

a) Arranque como ribeira asucada con grande riqueza natural e etnográfica, nas parroquias de Cabral e Lavadores)

b) Parques asociados en Sárdoma: O Fragosiño, de dimensións  potentes (máis de 8 Has.) o Gorgoso (xa sobre o Barxa) e o Pombal.

c) Continuidade co, posiblemente, mellor parque de Vigo (Castrelos) e enlazando co Parque do Monte da Mina)

d) Parque previstos no Regueiro (que tamén se poderá conectar co da Bouza).

e) Parques xa existentes no último treito do río (parroquias de Coruxo e Navia).

2.3.4. Elementos do subsistema radial (básicos para a remodelación de áreas urbanas existentes ou da configuración de novas áreas de incorporación á cidade:

a) O parque previsto na marxe esquerda da Avda. de Madrid para todo o Calvario (a situar no antigo Ofimático)

b) Conversión en parque das beiras da vía de acceso á Universidade; que ligará Castrelos co novo Xardín Botánico en Zamáns e Valadares.

2.3.5. Os parques de carácter metropolitano (ligados ao que podería denominarse autoestradas do sistema primario de comunicacións):

a) Parque de A Madroa e O Vixiador (conectado, mesmamente con Redondela).

b) Os Parques de Cotogrande e Liñeiriños (o primeiro de carácter natural; o segundo ligado ao desenvolvemento dun grande parque comercial da Eurorrexión).

2.3.6. Os parques forestais (existentes en Candeán, Cabral, Bembrive, Beade, Valadares, Zamáns, Comesaña, Coruxo, Oia e Saiáns)

2.3.7. O grande Parque Nacional de As Illas Atlánticas (do que a Vigo corresponden as Cies).

